
Идеология және ел тыныштығы 
      Биыл-мешін жылы. Сан ғасыр бойы қоршаған ортаны бақылап, алыс-жақын жұрттардың тыныс-тіршілігін електен өткізе келіп, халқымыз нақ осы мешін жылының тосын мінезі мол болатындығына назар аударған, бұл жылы етек-жеңді жинап, сақ болуға шақырған. Айтқандай, қашаннан мешін жылы жамиғатқа оңай тиіп көрген жоқ. Өткен жиырмасыншы ғасырдың басында Арқа елінде болған жұт жайлы жазылған Әбіқай Нұртазаұлы ақынның „Тас мешін„ дастанында  көшпелі қауым шаруашылығының экономикалық дәрменсіздігі жайлы ғана сөз болмайды. 

     Дер кезінде шешуін таппай, қордаланып қалған саяси, әлеуметтік-экономикалық түйткілдердің, дау-жанжалдардың мешін жылы тұтануына сергек қараудың қажеттігі дау туғызбайды. Бұған Франциядағы, Түркиядағы соңғы апталар беделінде орын алған дүрбелең мен қайғылы оқиғалар айғақ. Әлемнің әр түкпірінде көрініс беріп отырған шиеленісті ахуалдан Қазақстан да  да тыс қалған жоқ. Халық айтса-қалп айтпайды десек те, қақтығыс-тайталастардың себеп-салдарын тек қана мешін жылынан іздеу саяси сарабдалдыққа жатпайды.  Бұл жағдаят ел басқарып отырған игі-жақсылардың ұдайы назарында болуы тиіс екендігін, сонымен қатар Ресей империясына қарсы ұлт-азаттық соғыстың және Желтоқсан көтерілісінің биыл аталып өтілетін тарихи даталары халықтың көңіл-күйіне құлақ түріп, социологиялық тұрғыдан зерттеп отыруды да қажет ететінін атап өткеніміз жөн. 

   Осы орайда ел ішінде насихаттық жұмысты жандандырып, үкімет шешімдерін ақпараттық қамтамасыз етуді жақсарту қажеттігі айқын. Бұл іске білікті журналистерді, заман талабына үн қосып жүрген  қарымды ақын-жазушыларды молынан тартқан жөн. Сондай-ақ шығармашылық одақтардың да идеологиялық жұмыстан қалыс қалмай, жер-жерде қаламгерлердің, сахна шеберлерінің оқырман-тыңдармандармен  жүздесулерін өткізуге мұрындық болғандары құба-құп. Өткен ғасырдың алпысыншы-сексенінші жылдары классиктеріміз Мұхтар Әуезов, Ғабит Мүсірепов, күміс көмей әншілер Ермек Серкебаев, Бибігүл Төлегенова, өзге де әдебиет пен өнер тарландары  қияндағы елді мекендерге дейін барып, еңбеккер елді жігерлендіргендерін, бүгінгінің қамымен тірлік кешкен жұрт назарын болашаққа бағыттағандарын әлі ұмыта қойған жоқпыз. 

     Өткенге көз жібере отырып, идеологиялық-тәрбие жұмысының сыннан өткен  әдіс-тәсілдерін жандандырудың, дәуір болмысына орай түрлендіріп, өмірге енгізудің кезек күттірмейтіндігі айқын. Бұл ретте көрші ел саяси технологтарының қолынан шыққан „ақпараттық күн тәртібін„  өзгерту керектігін атап көрсеткен абзал. Аудиторияны толығынан дерлік қамтитын радио-теледидардан таңертеңнен ән-күй беріп, кешкі уақытты қантөгісті, қайғылы оқиғаларға арнау  халықты бейтараптандырады, бүгінгі күннің өзекті мәселелерінен қашықтатады деу көрегендік емес. Керісінше, білікті саясаттанушы, экономист, социолог ғалымдар, талдамашы журналистер қатыстырылатын аналитикалык бағдарламаларды қайтадан өмірге әкелген жөн. Телехабарлар тізгінін әнші-күйші, бишілер емес, арнайы журналистік білімі бар мамандар ұстағаны идеологиялық қызмет талабынан ғана туындап отырмаған ахуал. Өйткені,  қалың көпшіліктің идеологиялық бағыт-бағдарын өзге мемлекеттердің немесе шектеулі ағымдардың өкілдері қалыптастырмаулары керек. Бұл, қаншалық жылыұшырай қарап, жақын тартқанымызбен, әртіс қауымның қолынан келе бермейтін іс екендігі анық. 

     Соңғы бір-екі жылда құрылықтар құлақ түрген жағымсыз оқиғалар әлемнің көптеген  елдерінде шала сауатты тобыр идеологиясы үстемдік етіп отырғанын көрсетті. Осы ретте кезінде ең кітапқұмар жұрт санатына енген қазақтың бүгіндері „білім бұлағынан„ қашықтап бара жатқаны қауіп илетеді. Бұған еліміздегі баспа саясатының біржақтылығы да әсер етуі ықтимал. Десек те,  орын алып отырған олқылықтың орнын толтыру, бұрынғы кітапқұмарлар қоғамдарын, ауыл аймақтардағы кітап дүкендерін  қалпына келтіру,   кітап шығару саласынан қосылған құн салығын алу қажет. Сондай-ақ алдағы 2017-ші жылды „Кітап жылы„ деп белгілеу халыққа патриоттық тәрбие берудің ғана емес, сондай-ақ ғылым мен білімді насихаттаудың да тиімді тетігіне айнала алатынын атап өткен жөн.  

     Кеңес үкіметі қаһарлы Ұлы Отан соғысы жылдарында да идеологиядан, ғылым мен білімнен қаржы аямаған.  Соның нәтижесінде жұдырықтай жұмылған жұрт қатерлі жауды жайратып, қираған шаруашылықты жедел қалпына келтірген. Бүгінгі таңда да еліміз сындарлы сын алдында тұр. Ал, осындай алмағайып ахуалда қуатты қару-идеологиялық жұмыстың уақыт  тезінен өткен құралдарын мемлекет келешегі үшін пайдалана білу замана талабынан туындайтыны ақиқат. 
